
“Euskal Herrian jendea pozago bizi da, 
nahiz eta hemen beste diru ez izan”

Zer dela-eta joan zinen Alemaniara?
2007an Gradu Amaierako Lana Munichen egin nuen 
eta, bertan nengoela, pare bat aldiz Berlinera etorri nin-
tzen bisitan. Berlin beti gustatu izan zait, hiri berezia 
iruditzen zait. Gehiago ezagutzeko gogoarekin gera-
tzen nintzen beti: nahiz eta bospasei egun joan bisitan, 
laburra egiten zitzaidan! Horregatik, 2010ean lagun 
batek eta nik erabaki genuen hona etortzea alemana 
ikastera. Ezer gabe etorri ginen, ez etxerik, ez lanik, 
ezer ez! Aleman pixka bat bagenekien eta tabernetan 
ibili ginen lanean. Hilabete batzuk geratu behar ginen, 
baina pare bat urte igaro ostean, Espainia ere krisian 
egonda, jende guztiak esan zidan hemen geratzeko, 
eta 15 urte igaro dira.
Zertan egiten duzu lan?
Hasieran, tabernen eta gastronomiaren inguruan egin 
nuen lan, hizkuntza eskolan alemana ikasten nuen 
bitartean. Gerora, industria arlora igaro nintzen eta 
orain produktuen diseinuan nabil.
Zer moduz moldatzen zara gaur egun alemanarekin?
Hasieratik argi nuen alemanez ikasi beharko nuela ko-

munikatu nahi banuen: Euskal Herrian euskaraz eta 
Alemanian alemanez. Hizkuntza bat ikastea kultura 
bat ikastea da, pentsaera bat, bizitza ikusteko beste 
ikuspuntu bat, beste umore bat… Aberasgarria da beti. 
Gaur egun ez dut ama hizkuntza izango balitz bezala 
hitz egiten, baina defendatzen naiz. Behar dudanean 
jendea bere lekuan jartzeko adina badakit! Badaude 
hitz batzuk guk erabiltzen ez ditugunak, adibidez: doch, 
esanahi asko dituena. Lagunei esaten diet alemanez 
asmatu zela eztabaidatzea asko gustatzen zaielako. 
Zer egiten duzu lanetik kanpo?
Oso desberdina da turismoan etortzea edo hemen bizi-
tzea, beste hiri askotan pasatzen den bezala. Ni ez naiz 
ia hirigunera joaten, bisitak datozenean bakarrik. Bizi-
tza auzoan egiten dut: lagunekin geratu, parkera joan, 
zerbait hartu, kirola egin… Berlingo jende gehienak ez 
dauka bikotekiderik, eta ez dira familia asko ikusten, 
aisia ez doa familia ingurura bideratuta.
Badago zerbait oso desberdina dena?
Bai, gauza asko. Alemanak oso hotzak dira, eta den-
borarekin konturatzen zara zein garrantzitsua den 

Asier Mallabiabarrena • Berlin

Asier Mallabiabarrena ermuarrak hamabost urte daramatza Berlinen. Urte gutxi batzuk geratzeko 
asmoarekin joan zen, baina azkenean plana luzatu egin zaio.

Testua NAHIA RUIZ ALBIZURI

Astegunetan 7:00etatik zabalik
Asteburuetan 10:00etatik.

egunerokotasunean jendearen berotasuna sentitzea. 
Euskal Herrian jendea laguntzeko prest egoten da eta 
hemen ez dut hori ikusten. Berotasun horrek bizitza 
erraztu egiten du. Asko botatzen dut faltan. Gaine-
ra, uste dut Euskal Herrian jendea pozago bizi dela, 
nahiz eta horrenbeste diru ez izan. Hemen jendeak 
diru gehiago dauka, baina gehiago kexatzen da, ez ditu 
gauzak asko baloratzen. Bestalde, asko eskertzen dut 
adibidez garraio publikoan isiltasuna errespetatzea. 
Gustatzen zait goizetan, metroa beteta egon arren, 
isiltasuna egotea. Konturatu naiz ere oso altu egiten 
dugula berba: etxera joatean konturatzen naiz taber-
nek musika altu dutela eta guk ere altu hitz egiten du-
gula. Batzuetan saturatu egiten naiz eta kanpora irten 
behar naiz: tolerantzia handia diogu zaratari! Etxera 
bueltatuko banintz, faltan botatuko nuke isiltasuna. 
Asko gustatzen zaidan beste gauza bat da bizikletan 
erraz mugitu ahal izatea, bizi-kalitatea da.
Zer aldatu da hirian zu bertara joan zinenetik?
Oso hiri txiroa zen eta 2010era arte, oraindik erreku-
peratzen ari zen. 2015etik aurrera hiria aberasten joan 
zen, eta era berean, bere xarma galtzen. Urte horretan 
start-up hub bat egin zen, hau da, ekintzaileentzako eta 
enpresa berrientzako zentro bat. Start-upek ez zuten 
asko ordaintzen eta gazte asko hona bizitzera etorri 
ziren, baina arrakastaren ondorioz hiltzen ari da: es-
tatubatuar asko etorri dira eta alokairuen mundua, 
Espainian gertatzen den bezala, aldatu dute, eraikin 
asko erosiz. Alokairuen inguruko lege bat zegoen, bai-
na pandemia ostean alokairuak % 300 igo dira. Lehen 
hiri oso merkea zen eta diru gutxirekin bizi-kalitate 
ona zegoen, baina orain ez. Asko garestitu da dena, 
eta ekonomikoki, Alemania ez dago lehen zegoen toki 
berean. Lehen artista asko etortzen ziren, merkea zela-
ko; gaur egun joan egin dira: artista aberatsa ez bazara 

ezin zara jada hemen bizi! Bestalde, Euskal Herrira 
bueltatuko banintz, asko eskertuko nuke osasun sis-
tema ere: hemengoa erdi pribatua da eta ez litzaidake 
gustatuko hemen zahartzea. Etxean ditugun medikuek 
era erizainek urrea balio dute, eta eskertu behar dugu.
Zein da bertako janari tipikoa?
Currywursta: saltxitxa bat ketchuparekin eta curry-
rekin. Bulettena ere oso ohikoa da: haragi-bola siku 
baina oso goxoa, hori da gehien gustatzen zaidana. 
Badago ere kartoffelpufferra, patata zapaldu bat al-
bondiga formarekin, nahiko goxoa egoten dena. Ez 
da munduko beste ezer: Euskal Herritik gatozenon-
tzat hemengo janaria ez da bereziki ona. Niri ez zait 
janari alemana asko gustatzen, baina munduko beste 
tokietako jatetxe asko dago, eta asiarrak ditut gustuko. 
Bitxia da ere, guk ezagutzen ditugun kebabak turkiar 
batek asmatu zituela Berlinen.
Faltan botatzen duzu Ermua? Itzultzeko gogorik?
Bai, Ermua, Euskal Herrira, familia, lagunak, janaria, 
mendia eta itsasoa botatzen ditut faltan. Baita jendea-
ren izaera ere, oso desberdinak baikara. Etxera joatean 
eskertzen dut jendearekin kontaktuak erraz egin ahal 
izatea, edonon, hemen askoz ere zailagoa baita. Muxu 
bat Ermuko eta Mallabiko jendeari!

Berlin,  
Alemania

X

Yoga onkologikoa, 
gaixotasunean 
bidelagun

I
azko urrian, Ermuko Jubilatuen Etxeak eta Burulogy 
enpresak egitarau zabala prestatu zuten Adineko 
Pertsonen Nazioarteko Eguna ospatzeko. Tartean, 
yoga onkologikoaren gaineko hitzaldia burutu zen, 

eta Olatz Santos yoga irakasleak haren ezaugarriak eta 
onurak azaldu zizkien bertaratu ziren guztiei. Gaiak 
interes handia sortu zuen, eta erabiltzaile talde batek 
ikastaroa martxan jartzeko eskaera egin zuen Jubila-
tuen Etxean. Hilabete batzuk igaro ziren leku aproposa 
topatu arte, baina urtarrilean zerbitzua martxan jarri 
zen, eta ordutik Lobiano Kulturguneko antzerki are-
toan biltzen da asteazkenero yoga onkologikoa prak-
tikatzen duen taldetxoa.

Klasea Jubilatuen Elkarteko erabiltzaile guztiei zu-
zenduta dago (nahiz eta jubilatuek lehentasuna dauka-
ten), bereziki prozesu onkologikoa igarotzen ari diren 
edo igaro duten pertsonei. "Haien senideak ere ongi 
etorriak dira, gaixorik daudenak ezin badira klasera 
etorri edo probatzeko zalantzak badituzte", argitu du 
Olatz Santosek. Hala ere, momentuz, emakumeak dira 
izena eman duten bakarrak. "Jendeak erreparoak ditu, 
batez ere gizonek, eta gazte askok ere. Minbizia tabua 
izaten jarraitzen du, eta askotan ezkutuan eramaten 
saiatzen da, kalean galderak eta zurrumurruak saihes-
teko. Gainera, yogari "onkologikoa" abizena jartzera-

koan, mesfidantzak areagotu egiten dira. Eta bitxia 
da, tradizioan, gizonak izan direlako yoga praktikatu 
izan dutenak, baina azken urteotan, emakumeak dira 
nagusi esparru horretan". 

Klaseen egitura
Erabiltzaile gehienak ezjakintasunetik abiatu ziren 
ikastaroan, kalean kartelak ikusita, ekintza berria 
probatzeko asmoarekin; beste batzuk, ahotik aho-
ra entzunda gerturatu ziren. "Aurretik yoga egiten 
nuen —esan du erabiltzaile batek—, eta honen berri 
izan nuenean izena eman nuen. Lehen klasea eta gero, 
lagun bati deitu nion, gero beste bati... Gaixotasunak 
eragindako ezintasun ezberdinak ditugu, baina arike-
tak gure egoera fisikora egokituta daude, eta haietako 
asko etzanda egin beharrean, eserita egiten ditugu, 
esaterako". 

Yogako klase arruntek lau zati dituzte: arnasketa, 
eguzkiari agurra, posturak eta erlaxazioa, baina San-

90. hamarkadan jaio zen yoga onkologikoa, hain zuen ere, minbizia daukaten edo izan duten pertsonei 
egokitutako ariketak lantzen dituen yogaren adarra, eta haren onurak dira, besteak beste, errehabilitazio 
fisikoa eta emozionala. Ermuan, yoga onkologikoa lantzen duen lehen taldea sortu zen urtarrilean, eta 
haren irakaslea den Olatz Santos ermuarraren eta taldeko kide batzuen testigantzak jaso ditugu.

Testua DORLETA VIDAL

"Asanak edo jarrerak eusteaz 
baino, artikulazioak hidratatzeaz 
arduratzen gara"

Olatz Santos yoga irakaslea ikasle batekin. 

tosen esanetan, yoga klase arrunta edo yoga onkolo-
gikoko klasea prestatzerako orduan ezberdintasun 
handiak daude. "Kasu honetan, asanak edo jarrerak 
eusteaz baino, artikulazioak hidratatzeaz arduratzen 
gara batez ere. Tratamendu ezberdinen ondorioz ehu-
nek galdutako mobilitatea berreskuratzen saiatzen 
gara, bizkarreko minak arindu, sorbalden mobilitate 
murriztua hobetu... Lehen egunean ikasleei galdetu 
nien zer espero zuten klase honetaz, eta hori lantzen 
ari gara. Izan ere, yogak onura asko ditu, baina jarrera 
guztiak ez dira egokiak jende guztiarentzat. Bestalde, 
garrantzi handia ematen diogu arnasketari, eta zere-
gin horretan denbora dezente ematen dugu klaseetan. 
Arnasketa oso tresna potentea baita, sistema linfatikoa 
aktibatzeaz arduratzen dena, baina askotan ez dakigu 
behar bezala erabiltzen", argitu du. 

Arimaren gimnasia
Yogak ez du minbizia sendatzen, azpimarratu nahi izan 
du Olatzek, baina adituen esanetan, yoga onkologi-
koak laguntzen du jasan behar ez dena sendatzen, eta 
sendatu ezin ez dena jasaten, eta horregatik bi esparru 
ezberdinetan eragiten du: fisikoan eta emozionalean. 
Onura fisikoei dagokienez, zerrenda amaigabea dela 
esan du ermuarrak: minaren kudeaketa hobea; nekea 
gutxitu eta bizi-kalitatea handitu; indarra, malguta-
suna eta hezurren osasuna indartu; linfedemak kon-
trolatu eta gutxitu... Maila emozionalean ere mesede 
egiten du zenbait arlotan: ahalduntzea sustatzen du; antsietatea, depresioa eta estresa gutxitu... 

Horrez gain, "yoga onkologikoak ematen dizu aukera 
zure gorputzarekin bakeak egiteko —gogoratu du San-
tosek formazio saioetan ikasitakoa —. Sarritan, gaixorik 
zaudenean, gorputza etsai bihurtzen da. Gizarteak gai-
xotasun honetaz hitz egiteko erabiltzen duen lengoaia 
bera ere oso belikoa da, eta gorputza bizitzen ari den 
borrokari buruz hitz egiten dute. Diskurtso horretan, 
nahitaez, burua eta gorputza deskonektatu egiten 
dira, eta hemen berriro ere bat egiten saiatzen gara".

Erabiltzaileek ere gauza bera deritzote, eta batzuk 
diote yoga arimaren gimnasia dela, eta alde fisikoaren 
onurak aipatzeaz gain, nork bere buruarekin egiten 

"Maila emozionalean, ahalduntzea 
sustatzen du, eta antsietatea, 
depresioa eta estresa gutxitu"

Datorren ikasturteari begira, 
asteko lansaio kopurua handitzeko 
eskaera egin dute

Artikulazioen zainketan eta arnasketan zentratzen dira klaseetan. 

duen lanaren garrantzia azpimarratu dute: "Zeure 
buruarekin konektatzen duzu, zure senarekin, eta zure 
burua berriro maitatzen ikasten duzu; zure beharrak 
ere asetzen, eta ez bakarrik besteenak". Aldi berean, 
ikastaroari esker, parte-hartzaileek saretxoa sortu dute, 
eta antzerako prozesua igaro duten pertsonekin sozia-
lizatzeko aukera izaten ari dira: jendea ezagutu, bizipe-
nak partekatu, bestelako ekintzetan elkarrekin izena 
eman, dantzan edo kantuan, esaterako, "eta hori ere 
oso-oso aberasgarria izaten ari da", azpimarratu dute. 

Saioa bukatutakoan antzerki aretoko atea zabal-
tzen denean, erabiltzaileak pozik irteten dira, lasai, 
erlaxatuta, "laino batean bezala". Egindako ariketen 
ondorio da, jakina, baina, neurri handi batean, irakas-
leak eragiten du. "Bere jarrera, arreta eta gozotasuna 
ikaragarriak dira –nabarmendu dute erabiltzaileek 
aho batez–. Adi dago, etengabe zuzentzen digu jarrera 
desegokiak baditugu, guretzat pertsonalizatutako ari-
ketak prestatzen ditu, eta gu ondo eta eroso sentitzeaz 
arduratzen da". Horiek horrela, astean ordubeteko saioa 
labur geratzen zaie, eta datorren ikasturteari begira, 
asteko lan-saio kopurua handitzeko eskaera egin dute.

Yoga onkologikoa 90. hamarkadan sortu zen, Esta-
tu Batuetan. Garai hartan ikusi zen lehen aldiz yogak 
onurak izan zitzakeela minbizia zuten pazienteetan, 
haientzako egokiak diren ariketak eginez gero. Ordu-
tik garatzen joan da, eta mundura zabaltzen. Estatu 
mailan, Yoga Onkologikoaren Nazioarteko Sareak lan 

ezberdinak egiten ditu gaur egun. “Ni haiekin formatu 
nintzen —azaldu du Olatzek—, senide bati laguntza 
eskaintzeko beharra sentitu nuelako. Sare horrek gero 
eta indar handiagoa du, eta Kataluniako ospitale pu-
bliko batzuetan klaseak eskaintzen dizkiete minbizia 
pairatzen ari diren gaixoei edo sendatzeko bidean 
daudenei, lagungarri izango zaielakoan. Bilbon ere 
hasi dira klaseak eta hitzaldiak ematen, eta datozen 
urteotan hedatzen joango da".

Ikasleetako batzuk ariketak egiten.

San Juan sua 2025
Ekainaren 23an, 22:30ean, plazan 

Berbalagunen partaide moduen ezagutu zaittugu Ma-
rijo, eta orain joskintza irakasle sartu zara…
Pasa den urtean Juanmiri komentatu nion Berbalagu-
nen egitasmoaren barruan joskintza klaseak emateko 
prest nengoela eta taldetxo bat antolatu genuen. Aurten 
ere ari gara eta oso gustora, niri bizia ematen dit. Guk 
ama ikusten genuen beti gauero guri soinekoak-eta 
josten eta guk ere jolasean, paperean josten genuen 
zuloak eginez. Asko gustatzen zait eta asko betetzen 
nauen afizio bat da. Gaztetan magisteritza ikasketak 
utzi nituenean joskintza titulazioa atera nuen, patro-
najea, diseinua eta abar. Eibarko denda baterako egiten 
nituen amerikanak baina, noizean behin, administrari 
egin izan dut lan bestela. Gero Osakidetzan sartu nin-
tzen, eta umeak jaio zirenean utzi egin nion josteari. 
Juan Luis, nire senarra, entrenatzaile pertsonala da 
eta berandura arte egiten zuen lan gimnasioan… eta 
ez neukan astirik josteko. 

Orain berriro ekin deutsezu joskintzari, eta euska-
raz gainera.

“Semeei esaten diet Parkinsonagatik 
gurpildun aulkian geratzen 
naizenean, Zarara eraman nazatela 
arropak ikustera eta ukitzera” 

Berbalaguneko barixekueroko partaidie eta erropa josten trebie, emakume alai eta geldiezine da Marijo. 
Seme biren ama, Mallabixen 28 bat urte daroiez bizi izeten eta orain 7 urte parkinsona diagnostikatu 
eutsien. Gaixotasun horrek baina, ez deutse bizitza gozatzeko dauken grina kendu, ezta kenduko be.

Testua ENERITZ ARANBURU  

Marijo Ramos Garcia • Berbalaguneko joskintza ikastaroko irakaslea

Parkinsonagatik jubilatu nindutenean denbora neu-
kan niretzat eta berriro ekin nion. Oso pozik nago, oso 
gustura. Berbalaguneko nire jostunei beti eskatzen 
diet barkamena, nire euskara maila ez delako hain 
ona, baina saiatzen naiz. Urte asko daramatzat eus-
kara ikasten baina ez daukat erraztasunik… Nik uste 
dut parkinsonak ere eragin didala hizkuntzak ikasi 
eta menperatzeko orduan. Entzumena, kantua eta 
hizkuntzak ez dira nire fuertea; esku lanak, diseinua 
eta dekorazioa bai, asko gustatzen zaizkit. Detaileak 
zaintzea ez zait ezer kostatzen eta asko maite dut, oso 
“ñoñoa” naiz.

Orratza eta harixe esku artien erabiltterako orduen, 
parkinsonak oztopatzen zaittu? 
Arrautzak irabiatzean konturatu nintzen zerbait neu-
kala. Baina orain ez daukat arazorik, zazpi urte hauetan 
egindako lanari esker, eskuetako trebezia berreskuratu 
dut. Eta josteko ez daukat arazorik, ondo konpontzen 
naiz. Gaixotasuna hor dago eta azken lau hilabeteotan 
oinez ibiltzerakoan igarri dut atzera pausu bat, dan-
tzan ere bai, arin-arinaren bueltak ematerako orduan 
hankak trabatzen zaizkit. Amorrua ematen dit eta 
tristura, kaka bat da. 

5-10 kilometroko karreretan be jarduten dozu korrika!

Ez zait batere gustatzen!! Baina esaten dizutenean bi-
zitza kalitatea hobetzeko aukera bat dela, norbere esku 
dagoen guztia egiten du batek. Estatu Batuetako eta 
Kanadako estudio batzuek diotenez, korrika egiteak 
Parkinsonaren progresioa atzeratzen du. Zazpi urte 
daramatzat gaixotasunarekin eta kirola praktikatzea, 
dantzan egitea, mugitzea eta elikadura egokia izatea 
oso garrantzitsua dela uste dut. Hartzen dudan medi-

"Ama ikusten genuen beti guri 
soinekoak-eta josten, eta guk ere 
jolasean, paperean josten genuen"

kazio kantitaterako, zazpi urte denbora asko dela esan 
zidan neurologoak. Juan Luis entrenatzailea izatea 
neure alde eduki dut eta astean hiru aldiz joaten naiz 
Ondarrura gimnasiora. Ostegunetan Bilbora joaten 
naiz, Asparbi elkartera. Han logopedarekin saioak, 
aktibazio kognitiboa, boxeoa eta abar egiten ditut 
13:00ak arte. Gero Bilbon bertan bazkaldu eta dendaz 
denda ibiltzen naiz. Neure burua behartzen dut kalean 
ibiltzera. Corte Inglesean arropak, koloreak, oihalak 
eta abar ikustea, ukitzea, probatzea gustatzen zait. 
Parkinsonagatik kosta egiten zait arropa probatzea 
baina behartu egiten naiz. Nire semeei esaten diet 
gurpildun aulkian nagoenean Zarara eraman nazatela 
arropak eta oihalak ikustera eta ukitzera.

Korrika, dantza, joskintza… eredu bat zara Marijo! 
Ez naiz eredua, nire familiagatik egiten dut aurrera, 
baina etorkizunak beldur handia ematen dit. Par-
kinsonagatik oinez ibiltzen ahazteak, jateko arazoak 
edukitzeak, eta horrelako gauzek beldurra ematen 

didate, baina horrek ez nau gelditzen. Ondarru eta 
Mallabiko jendeari oso eskertuta nago ematen dida-
ten maitasun eta laguntza guztiagatik. Eta zer esanik 
ez etxekoei eta lagunei!

"Ez zait batere gustatzen korrika 
egitea, baina Parkinsonaren 
progresioa atzeratzen du"

"Ez naiz eredua, familiagatik egiten 
dut aurrera, baina etorkizunak 
beldur handia ematen dit"

Maiatzaren 8an hasi zen aurtengo Kultur Hamabos-
taldia, eta guztira hogei ekintzatik gora burutuko dira 
herrian ekainaren 22a bitartean. Tartean izan dira 7 
Pago mendi lasterketa edo Euskaraldia bezalako egitas-
mo jendetsuak, baina oraindik ere badago zer gozatu: 

Maiatzaren 31n, larunbata
Mallabia Cup. 
Goizean, Azkaldean. Benjaminaurrekoen eta benja-
minen futbito txapelketa.
Arratsaldean, Eskolako frontoian. Benjaminen eta 
kimuen saskibaloi txapelketak eskolako frontoian 
(A.D. Mallabia F.T.).
Ezpatadantzari eguna
17:30 Kalejira.
18:00 Ekitaldia, parkean (euria bada, herriko fron-
toian).
20:00 Trikipoteoa tabernaz taberna (Gerediaga El-
kartea eta Udala).

Ekainaren 1ean, igandea
10:00 Nekazaritza eta artisautza azoka plazan.
13:00 Gazte Alai dantza taldearen emanaldia.

Ekainaren 6an, ostirala
16:00 Denboraldi bukaerako jaia, Eskolan (A.D. Ma-
llabia F.T.).
19:00 Biharko Izarrak txapelketa finala, herriko fron-
toian (Malle Euskal Pilota kluba).

Ekainaren 7an, larunbata
19:00 Udaberriko kontzertua: Mendibil abesbatza, 
Musikabia eta Gazte Alai dantza taldea, herriko fron-
toian (Mendibil abesbatza).

Ekainaren 13an, ostirala
18:00 Porrotx eta Marimotots: Amazonia gara! Haur 
ikuskizuna, parkeko aterpean (Udala).

Ekainaren 15ean, igandea
17:15 Bizkaiko Torneoa pilota partidak: 4 t'erdikoak, 
binaka eta buruz burukoa, frontoian (Udala).

Ekainaren 21ean, larunbata
9:00 Emakumezkoen frontenis txapelketa bikoteka, 
herriko frontoian (A.D. Mallabia F.T.).

Ekainaren 22an, igandea
9:00 Emakumezkoen frontenis txapelketa banaka, 
herriko frontoian (A.D. Mallabia F.T.).

Ekainaren 22ra arte iraungo du aurtengo Kultur Hamabostaldiak

14  ARGAZKI KLIK

Baldespina jauregiaren ondoan, zalditegi izandakoaren leiho txikia.
Argazkilaria: Estibalitz González. 

Baldespina jauregiaren ondoan, zalditegi izandakoaren leiho txikia.
Argazkilaria: Estibalitz González. 

16 e RREPORTAJEA

1.083 ermuarrek parte hartu 
dute Euskaraldian

Rolak

Adina

Generoa

Ahobizi: 
589

Emakumeak: 
670

Belarriprest: 
494

75 urtetik gorakoak: 
35

65 urtetik 74 urtera: 
76

55 urtetik 64 urtera: 
186

45 urtetik 54 urtera: 
285

35 urtetik 44 urtera: 
202

25 urtetik 34 urtera: 
145

16 urtetik 24 urtera: 
165

Gizonak:
402

Zehaztu gabe: 
11

a...z GYM
Ae zentro mediko es-
tetikoa 
Alboka Musika Eskola
Amaia Harategia
Anaitasuna Ikastola
Anaitasuna Ikasto-
lako Jantokiko Lan-
gileak 
Anboto burdindegia
Antxitxiketan Euskal 
Begirale Taldea
Argintxu
Artarrai Mendi Taldea
Asier harategia
Arkupe kafetegia
Ongarai HLHI
San Lorenzo HLHI
Centro Pedagógico 
Kolokia
Club Saskibaloi Mon-
te Hermoso Ermua 
Colibres
Cristina García 
Disdira
Drogetenitturri
Egaña
Eguren
Enter
Eremu Zentroa
Ermua BHI

Ermua Blues CD
Ermua CD
Ermuko Ongarai Es-
kola Publikoa
Ermuko Berbalagun
Ermuko Ernai
Ermuko Gazte Asan-
blada
Ermuko Kaltxango 
AEK euskaltegia
Ermuko Udala
Errotabarri Eskubaloi 
Elkartea
Eskilarapeko Ateneoa
Eskolabarri Ikaste-
txea
Solozabal estankoa 
Euskal Birusa Elkar-
tea
Fontaneria RIF 2015, 
SL
Gauzak kinkila-denda
Giroa taberna
Goxo-Goxo
H2B Business Group 
S.C.P.
Herga taberna
Ileasilviapelu 
Infreñu taberna
Itze optika audio
Izagirre
Jai taberna
Karabixa taberna
Kokko
Kopi-Fax

Kukulaisi Euskaltza-
leen Topagunea
Madec
Manahmana Koop, E
Mari Asun loradenda
Miguel Harategia
Modas-Hogar Este-
ban Vieco
Monroe-ko Lan Ba-
tzordea
Nane
Naute urdaitegia
Nü Shu Gazte femi-
nistak
Oinak podologia
Osatu S.Coop (Bexen 
Cardio)
Otro Plan
Palacios iturgintza
Parriaundi okindegia
Plan B 
Quetzal
Sagarra taberna
San Pelayo ikastetxea
Sehiga
Senen erloju-denda
Sferico
Taupa mugimendua
Torrekua taberna
Txindurri dantza eta 
txistu taldea
Urreta burdindegia
Xiripot
Zutik taberna

ERMUKO 

ENTITATEAK

81 entitatek eman dute izena.

Ze motatakoak?
Kirola: 7

Ostalaritza: 14
Osasuna: 2

Merkataritza eta zerbitzu 
profesionalak: 30

Kultura: 4
Industria: 4

Hezkuntza: 9
Herri administrazioa: 1 (Udala)
Hedabidea: 1 (Drogetenitturri)

Gizarte mugimenduak: 8
Bestelakoak: 1

H
irurogeigarren hamarkadan, Kimetz taldea 
aritu zen dantzan herrian, Blanquita Olañe-
tarekin. Irakasleak Blanquita bera, Javier 
Arrieta, Roberto Aizpiri eta Joseba Idigoras 

izan ziren. Dantza agerketak ohikoak ziren herrian, 
solteko lehiaketetan parte hartzea bezalaxe. 

Hirurogeita hamargarren hamarkadan, Anaitasuna 
Ikastola eta euskara eta euskal kultura sustatzen zuten 
erakundeen sorkuntza edo formalizazioa heldu zen. 
Testuinguru honetan, Ikastolan bertako dantza tal-
dea egonda, herriko hainbat dantzarik eta ikastolako 
gurasoek, ofizialtasuna emateko asmotan, Txindurri 
Dantza eta Txistu taldea fundatu zuten. 

Hau 1975 urteko urrian gertatu zen eta, bertan ari-
tutakoek kontatzen dutenez, Miren Bego Idigoras eta 
Txomin Ruiz izan ziren taldearen sustatzaile nagusiak: 
bata, lehen aipatutako Joseba Idigorasen alaba; bes-
tea, Debatik etorritako dantzari eta dantza irakaslea. 
Herriko kuadrilletara jo zuten dantzari bila eta, ho-
rrela, 30 neska, 20 mutil eta 4 txistulariz osotutako 
taldea batu zuten. 

Euren hitzetan, “era naturalean” joan ziren gauzak 

egiten, beharren arabera. Taldearen izenarekin ez omen 
zuten zalantza handirik izan. Gillermo Bengoetxea 
“Txindurri” Ermuko pilotari eta bertsolariaren omenez, 
Txindurri izena aukeratu zuten. Logoa edo intsignia 
Marcelino Onandiak egin zuen, Karlos Onandiaren 
aitak, inprenta bat zuelako. 

Momentu hartan, aipatutako bi dantzariez gain, 
Ikastolako hainbat irakasle eta guraso aritu ziren tal-
dearen arduradun batzordean: Kontxi Zuazua, Arantza 
Castillo eta Modesto Saez de Zaitegi, besteak beste.

Taldea osatu eta 1976ko Euskal Jaiaren antolaketan 
hasi behar izan ziren lanean. Ermuko I. Euskal Jaian 
gertuko 15 talde inguru hurbildu ziren dantzara eta, 
horren ostean, bai herriko bai inguruetako dantza 
ekitaldietan aritu ziren dantzan. 

Estatutuen sorrera eta formalizazioa ez zen 1982 ur-
tera arte heldu. Bertan sinatu zituzten taldearen esta-
tutuak. Presidentea Meliton Gonzalez, presidenteordea 
Jose Javier Maiztegi, idazkaria Santiago Miranda eta 
diruzaina Jesus Astola izan ziren. 13 guraso, irakasle 
eta dantzariz osatua zegoen batzordea, eta urtero egin 
behar zuten batzorde aldaketa. 

Diru-sarrera iturriak
Garai hartan sortutako ekimen guztietan bezala, finan-
tzaketa zen buruhauste handiena. Instituzioengandik 
dirulaguntzarik jaso gabe, haurren matrikulazioak eta 
jaietan jarritako tabernetan batutakoa zen finantza-
keta bakarra. 1986an eta 1989an argitaratutako ar-
tikuluetan oraindik salatzen zen egoera hau. Bertan 
adierazten denez hasierako kuota 750 pezetakoa zen. 
Beranduago 1.000 pezetara igo zen haurren matri-
kularen prezioa. 1994 urtean Gaizka Areitioaurtenak 
idatzitako artikulu batean adierazten da lehen aldiz 
"taldeak dirulaguntza nahikoa duela". 

Bigarren buruhaustea entseguetarako tokia lortzea 

18  ERREPORTAJEA

Txindurri Dantza eta Txistu 
Taldea: 50 urteko ibilbidea
Ermuan Euskal dantzak egin direnaren artikulu, argazki eta bestelako testigantza anitz dago. “Ermuatar 
gaste dantzakrieri” dioen brodatua daukan 1908 urteko banderatik hasita, 1932 urteko Madrilgo aldizkari 
bateko argitalpen batera. Baita berrogeigarren eta berrogeita hamargarren hamarkadetako argazkiz 
osatutako bilduma ere. Horien guztien ingurukoak jaso ditu taldeko koordinatzailea den Iratxe Odriozolak 
hurrengo lerrootan. 

Miren Bego Idigoras eta Jon Ander Mugerza, irabazle dantza soltean 
Mallabian.

omen zen. Horrela hasi zen Txindurriren “pelegrinajea” 
Ermuan zehar: elizaren sakristiaren azpiko lokaletan 
hasita, Gutierrez arropa-denda zegoen lokalera; berta-
tik, Teresa Murga Eskolara; handik, Santiago Apostol 
eskolara... Eta, azkenik, Anaitasuna Ikastolara. Bertan 
izan dira Txindurriko taldeen entseguak urte luzez, 
Lobiano Jauregia kulturgune bilakatu arte. 

Entsegu hauek hasierako urteetan banatuta egiten 
ziren: neskak alde batetik, Miren Bego irakasle zutela; 
mutilak beste alde batetik, Txomin irakasle. Geroago, 
ekitaldiak nesken atala, mutilen atala eta bateratutako 
atal batekin egituratzen hasi ziren. Guztia bateratuta 
(entseatu eta dantzatzea) ez da 2010 hamarkadara 
arte gertatu. 

Egindako dantzen errepertorioa eta, honi lotuta, 
jantziak eta dantzarako material kopurua era progre-
siboan joan ziren hazten. Laurogeigarren hamarkadan 
taldekideak inguruko dantza taldeei laguntza eskatzen 
aritu omen ziren dantzak ikasi eta horrekin batera 
arropa eta materialen ezaugarriak batzen, Txindurri-
ko arropa eta material propioa izateko. Txindurriko 
arroparen sorkuntzaren arduradun handienetakoa 
Mari Karmen Urkidi izan da. Gaizka Areitioaurtena 
eta Marines Txurrukarekin batera gainontzeko tal-
deetan ikerketa lanak egin ostean, gaur egun oraindik 
Txindurriko lokalean dagoen arropen zati handi bat, 
bere eskuetatik irten baita. 

Txistulariak
Ez dago dantzarik folklorean musika gabe, eta Txindu-
rri, dantza eta txistu taldea da. Txindurri sortu aurre-
tik baziren txistulariak herrian. Taldea sortzerakoan, 
solfeoa eta txistua irakasten hasi ziren haurrei, eta 
urte batzuetan zehar asteburuero, larunbat goizetan, 
txistulari gaztetxoen taldeak diana jo ohi zuen herriko 
kaleetan zehar. Alboka Musika Eskola sortu zen arte. 
Ordutik txistua jotzen irakasten jarraitu izan da tal-
dean, baina solfeorik ez. 

Entsegu tokiekin beste erromesalditxo bat bizi izan 
zuten txistulariek. Sakristiako lokalak, Teresa Mur-
ga, Ikastola, Gure Etxea eta baita Ermuko antzinako 

kalabozoak ere. Edozein toki zen ona! Denborarekin 
txistulari taldea murrizten joan zen astiro-astiro, eta 
gaur egun, taldean ez dago txistuko ikaslerik. 

Taldeak Ermuko ekitaldi garrantzitsuenetan jotzeaz 
gain eta inguruko Euskal Jai eta Dantzari Egunetara 
joateaz gain egin izan ditu bidaiak Euskal Herritik kan-
pora: 90. hamarkadan Allarizen, Andujarren, Baile-
nen, Mejian eta Vilanova i la Gertrun aritu ziren. 2010. 
hamarkadatik gaur egunera arte, Tui, Irlanda, Praga, 
Viena , Budapest, Cabanes, Gurrea de Gállego eta Ade-
jen ibili dira dantzan. Aurten, gainera, Burgosen eta 
Fustiñanan dantzatuko dira Txindurriko dantzariak. 

Gaur egun 100 haur daude taldean gutxi gorabehera, 
eta nagusien taldeak 25-30 kide inguru ditu. Urtean 
zehar inguruko Euskal Jaietara joateaz gain, herrian 
bertan hainbat ekitalditan parte hartzen dute: San 
Martin Azokan, Santa Zeziliako emanaldian, haurren 
Gabonetako ekitaldian, Olentzeroren erreketan, Hartza 
Egunean, Euskal Jaian, Txindurri Egunean, San Juan 
suan, Santixauetako dantza emanaldian eta, ikasturtea 
amaitzeko, Zezen Eguneko soka dantzan. 

50. urteurrena ospatzeko, egitarau zabala prestatu 
dute Txindurriko arduradunek ekainaren 6a eta 8a 
bitartean (ikusi aldizkariaren 30. orria).

Txindurriko txistulariak diana jotzen 80. hamarkadan.

20  KIROLZALE 

Testua DORLETA VIDAL

Inoizko emaitzarik onenak 
lortu ditu Errotabarri 
EKEk denboraldi honetan

Emakumezkoen eskubaloiak tradizio luzea dauka Ermuan, eta 2007an sortutako Errotabarri Eskubaloi Kirol 
Elkartea ere arrakastaren bidetik doa aspalditik. Dena den, 2024-2025 denboraldia bereziki ona izan da 
klubarentzat eta, lorpen handiak erdiesteaz gain, taldea berriak sortzea lortu du, neska guztiek jokatzeko 
aukera izan dezaten eta kategoria batetik bestera aldatzerakoan apurka-apurka trebatu ahal izateko. 

Lauko Ermuko Errotabarri Senior taldea
Urte dezente daramatza Zilarrezko kategorian joka-
tzen, iparraldeko sektorean, eta aurten ligako bigarren 
sailkatu da. Horri esker, Toledoko Ciudad Imperial 
taldearen kontrako bi partida irabazi eta gero, Urrez-
ko ligara igotzeko ligaxkan parte hartu du maiatzaren 
16tik 18ra Zaragozan, Zaragozako Schär BM Coloresen, 
OAR Gracia Sabadellen eta Lleida Handbollen aur-
ka. Errobatarriko lehendakaria den Leire Alvarezen 
eta delegatua den Alicia Lorenzoren esanetan, "talde 
handi horien ondoan, Errotabarri oso txikia da. Haiek 
beste baliabide batzuk dituzte, atzerriko fitxaketak, 
gastuak ordainduta... Gure jokalariek, aldiz, kuota 
ordaintzen dute jokatu ahal izateko. Pentsa! Hala ere, 
oso lan ona egin dute, eta benetan harro gaude". Ez 
zuten igoera lortu, eta datorren urtera begira, helbu-
rua da kategoriari eustea eta, ahal bada, Espainiako 
fasera heltzea, aurten bezala.

Senior B taldea 
Aurten sortu den taldea da, eta Bizkaiko ligan aritu 
da, bosgarren postua eskuratuz. Jokalari gehienak oso 
gazteak dira, eta urteak zeramatzaten eskubaloian jo-
lastu barik, pandemia garaian askok utzi baitzuten. 
"Klubarentzat garrantzitsua da Senior B taldea sortu 
izana, igotzen diren jubenilak trebatu ahal izateko Zi-
larrezko mailara jauzia eman baino lehen: erritmora 
egokitu, esperientzia hartu… Zilarrezko mailan dagoen 
senior taldearen aurreko pausua litzateke", azaldu dute 
Alvarezek eta Lorenzok. 

Senior beteranoak
Aurten sortutako taldea da, eta bertan jokatu ahal 
izateko hainbat baldintza bete behar dira, besteak 
beste, hogeita hamar urtetik gora izatea. Arauak eta 
partiden maiztasuna ezberdinak dira, baina irabaz-
teak sortzen duen poza berdin-berdina da: "Gure be-
teranoek euren kabuz entrenatzen zuten, gozatzeko, Lauko Ermuko Errotabarri Senior taldea

Senior B taldea

eta aurten Errotabarrin sartzeko proposamena egin 
ziguten, beteranoen ligan parte hartu nahi zuten-eta. 
Bizkaiko Liga jokatu dute emaitza onak lortuta, eta 
gainera Kopa irabazi dute".

Kadete Euskadi eta Jubenil Euskadi
Klub moduan kategoriaz igo dira 2024-2025 denbo-
raldian, bi taldeen puntuak kontutan hartzen baitira 
kluben sailkapena zehazteko, eta datorren urtean 
Euskal Ligan jokatuko dute biek: euren adina kon-
tuan izanda, dagoen mailarik altuenean, alegia. Den-
boraldiko emaitzei erreparatuta, Kadeteak Bizkaiko 

Ligako txapeldunak izan dira; Jubenilak, aldiz, Biz-
kaiko Ligako txapeldunordeak. Horrez gain, Kadete 
Euskadiko jokalariak Espainiako sektoreetan aritu 
dira maiatzaren 22tik 25era bitartean, eta bigarren 
sailkatu dira.

Kadete Urdinak
Bizkaiko B taldeko txapeldunordeak izan dira aurten, 
eta Kopako finalerdietara heldu dira. Datorren urtean, 
Bizkaiko B Ligan aritu beharrean, Bizkaiko Liga oro-
korrean arituko dira, Kadete Euskadi jada ez delako 
bertan jardungo, baizik eta Euskal Ligan, eurentzako 
tartea utzita. Izan ere, ezin dira klub bereko bi talde 
egon kategoria berean.

Senior Beteranoak

Kadete UrdinakKadete Euskadi

Jubenil Euskadi

Infantil Zuria
Bizkaiko txapeldunordea 
izan da eta Espainiako 
sektoreak jokatu dituz-
te Redondelan (Galizia). 
Kanporaketako partida 
bat irabazi zuten eta hi-
rugarren postua eskura-
tu zuten.

Infantil Beltza, Morea eta Urdina 
Sailkapenaren erdial-
dean aritu dira, “ikasten 
eta ondo pasatzen”, esan 
dute Alvarezek eta Loren-
zok: “Talde hauek egiten 
duten lana oso garran-
tzitsua da, eta nagusiek 
hain emaitza onak lortu 
badituzte, da, hain justu, 
lan handia egiten delako 
txikitatik”. Lan hori behar 

bezala egin ahal izateko, entrenatzaile titulu nazionala 
duten prestatzaileak jarri nahi dituzte Errotabarriko 
arduradunek infantiletan ere, baina ez da lan erraza: 
“Asko kostatzen zaigu titulazioa duten entrenatzaileak 
topatzea eta bide horretan gaude”.

Emaitzarekin pozik
Arduradunek azaldu dutenez, horrenbeste garaipenek 
areagotzen dute eskubaloiaren presentzia herrian, esku-

baloiarekiko 
jarrera onak 
s u s t a t z e n 
dituzte, eta 
eskubaloian 
j o l a s t e k o 
grina pizten 
dute. Horren 
adierazlea da 
jokalari ba-
tzuk ezagu-
nak egin di-
rela herrian, 
eta beste ume 
batzuk haiek 
miresten di-
tuztela; bai-
ta, kluba ka-

miseta dezente 
saltzen hasi dela, taldearentzako diru-iturri bilakatuz. 

Izan ere, aipatutako Espainiako sektoreak jokatzera 
joatea oso garestia da, eta aurrekontuaren zati handi bat 
autobusak ordaintzeko erabiltzen da. “Ermuko Uda-
lak laguntza ekonomiko handia eskaini digu aurten, 
bidaien zati handia finantzatuz. Asko inplikatu dira 
eta eskertzekoa da, izan ere badakigu herrian beste 
behar batzuk ere badaudela”. 

Bestalde, Alvarezek eta Lorenzok azaldu dutenez, 
datorren urtera begira aldaketak egongo dira Errota-
barriko zuzendaritza taldean eta, sei urte pasatxo eta 
gero, Leire Alvarezek lehendakari kargua utziko du 
eta Jasone Izarrak hartu. 

Infantil Zuria

Infantil Beltza

Infantil Urdina

Infantil Morea

Porrotxek San Lo-
renzora egin digun 
bisitan euskara 
maitatzea eta era-
biltzea bultzatzen 
duen emanaldi txi-
ki bat eskaini digu. 
Gainera, gure esko-
lako ikasleak, gura-
soak, langileak eta 

irakasleak ezagutzeaz gain, irribarre sorta ederra eskaini, besarkada 
ugari eman eta muxu potolo asko banatu ditu. A! Eta lagun berri han-
di bat ere egin du: Lorenzotxo! Gure eskolako euskararen bihotza! 
Eskerrik asko, Porrotx!

Gure eskolak 
bat egin du 
maiatzaren 
15etik 25era 
burutu den 
Euskaraldia-
rekin eta, ho-
rrekin lotuta, 
ondoan ikus 
dezakezuen 
i k a s t e t x e 

guztiaren argazkia atera dugu. Euskaraldiak iraun duen egunetan, 
euskararen inguruko hainbat ekintza aurrera eraman ditugu: Haur 
Hezkuntzatik hasita, maila bakoitzak jarduerak proposatu izan ditu 
eta gainerako ikasleak parte hartzera gonbidatu dituzte. Horrela as-
makizunak, onlineko jarduerak, olerkiak, bertsoak, Belarriprest eta 
Ahobizi lepokoak… ikasle guztien eskuetatik pasa dira. Bestalde, eus-
kararen erabilera sustatzeko asmoarekin Ermuko gainerako eskolekin 
batera, irteera, jarduera eta jolas ezberdinetan ere parte hartu dugu.

Begira! A ze nolako errefau sorta 
irten den gure eskolako baratzean! 
Guraso talde bat animatu zaigu es-
kolako ortua eraberritzera. Horre-
tarako, inguruko belar gaizto eta 
sasiak garbitu, ortuko baranda eta 
egurrak margotu edota Gerbasia 
txorimaloa egin dute. Ikasle tal-
de ezberdinekin batera letxugak, 
errefauak, piperrak eta babarru-
nak landatu dituzte, ureztatu eta 
zaindu. Eta nola ez, azkenik uzta 
batzea lortu dute. Ummm, goxo-
goxoak!

Porrotx San Lorenzo Eskolan

Gu ere Euskaraldiarekin bat!

Eskolako baratzea



DROGETENITTURRI 344 zkia. 2025eko maiatza

24  ATZOKUAK GAUR

Komentukua dendia

1955. urtian dendatxo bat zabaldu eben Ino eta Maria 
Teresa Izagirre Arregi ahiztak euren Komentukua etxeko 
behekaldian, Zubiaurrera begira eta Caja de Ahorros Vizcaina 
zanaren onduan. Mercería-Tejidos Izaguirre izena ekan arren, 
herrritarren ahotan Komentukua izango zan beti. Kinkilla 
kontuak izan zian eurenian nagusi: harixak, botoiak, telak, 
artillia, barruko erropia (dana zurixa, lanerakua ez bazan)… 
Baina drogerixa eta garbitxasunerako generua be erosi 
zeinkian bertan: lexibia, jaboia, ulerako laka, usain gozoko 
koloniak… Barruko erropak, pijamak, etxerako batak… 
kajetan etortzen ziran eta dendarixak erakutsi bihar izaten 
zotsan bezeruari; pertxatik saltziana gerora etorri zan. 
Koloniak be kristalezko litroko botilletan etortzen ziran, 
sueltuan saltzeko. Etxia 1967xan bota zanian, alditxo batez 
plazara lekualdatu ziran eta gero lehen egondakotik metro 
batzutara jarri eben denda barrixa, oingo Konbentukua 
kalian. 1995ian bi ahiztok erretirua hartu eben eta ordutik 
euron alaba Laura Olabe eta Idoia Urzainki dagoz dendian 
kargu. 

Kontsumoaren 
dilema

LIBE SOLOZABAL

Kontsumitzea, beharrak zein nahiak asetzeko, ondasunak erabiltzea da. 
Espainiako Errege Akademiaren arabera (RAE), suntsitzea eta deuseztatzea 
ere kontsumitzearen sinonimo dira. Jakina da, gure gizartearen bizi maila 
beharren gainetik kokatzen dela, gure sistema ekonomikoa merkatu 
askatasunean oinarritzen delako eta produkzio baliabideak jabetza pribatua 
direlako. Denen ahotan daude izendatuko ez ditudan moda ultra azkarreko 
online enpresa txikizkariak. Egiaz, oso eskuragarria eta erraza baita edozer 
produktu eskuratzea haien bidez. Edonola ere, bildumen abiadura jarraitezina 
da, joera berriak asmatzen dituzte etengabean.

Baina zein da kostua? Atzean dauden baldintzak latzak dira: haurrak 
lanean, soldata oso prekarioak, azpiegitura penagarriak… Denok kexu garen 
eta desiratuko ez genituzkeenak. Norberarentzako eta ingurukoentzako 
onartezinak iruditzen zaizkigunak. Paradoxa.

Zer esanik ez ingurumenean duen inpaktuaz. Arduragabekeriaz 
kontsumitzean sortzen ditugun soberakinak gehiegizkoak dira, baliabide 
naturalak krisian egoteraino. Guztiz sostengaezina da.

Zaila da, ordea, hainbeste estimulatzen gaituen sistemaren aurrean 
alternatibei eustea. Hala ere, existitzen dira eta eskuragarri ditugu. Ekonomia 
zirkularrak kontsumo arduratsuaren eredu jasangarriagoa sustatzen du, 
materiala berrerabiltzeko asmoz. Gure ondasunak, hala nola arropa, ez 
lirateke erabili eta botatzekoak izan beharko. Bigarren eskuko gauzen 
zirkulazioa bultzatzen duten merkatu eta aplikazioak aukera bat dira. Gauzei 
beste erabilera bat eman ahal zaie, konpontzen ikasi genezake edo erabiliko 
duen norbaiti eman. Ohitura kontua ere bada, egunerokotasunean aldaketak 
barneratzeak inpaktua du.

Zaila da, bai, hainbeste gustuko aukera eskuragarri ematen digunari uko 
egitea, baina benetan gure baliabideekin akabatzeko zorian dago.

"Atzean dauden 
baldintzak 
latzak dira (...). 
Denok kexu 
garen eta 
desiratuko ez 
genituzkeenak"

TXARO FUENTES TOTORIKA

Zure haurtzaroan pentsatzean, zer datorkizu burura?
Egun guztia ematen nuen plazan jolasten, bertan bizi 
nintzen-eta. Ongaraiko Eskolak egin zituztenean, zaz-
pi-zortzi urte nituen, eta nire kabuz joaten nintzen 
eskolara, gurasoek lan egiten zutelako. 
Zertan egiten zuten lan?
Aita, Emilio, Teodoro Zuazua eskolako irakaslea eta 
zuzendaria izan zen; amak, Irenek, ile-apaindegia 
zeukan etxean. Inguruko baserrietako emakumeak 
etortzen ziren amarenera apaintzera, eta haiekin eta 
amarekin euskaraz hitz egiten nuen. Aitak bere kabuz 
ikasi behar izan zuen, gu ulertu ahal izateko. 
Plazan bertan bizi zinen...
Bai, gurasoek bertan bizi izan ziren nik bi urte bete 
arte, gero Mayban gozo-dendaren gainera joan ziren, 
eta han ere ile-apaindegia izan zuen amak. Denbora 
asko ematen nuen bi ahizpak eta neba txikia zaintzen.
Zer diozu gaztaroaz?
Parrandaz parranda ibili nintzen, Ermuan beti. Ostira-
lak nituen gustuko batez ere, eta gaur egun ere lagune-
kin ostiraletan elkartzen naiz. Asteburuko gainontze-
ko egunetan familiarekin egiten ditugu planak, baina 
hileko larunbat batean bazkari bat egiten dugu kua-
drillakook herriko txoko batean. Hilabete bakoitzean 
bikote batek hartzen du bazkaria prestatzeko ardura. 
Zer ikasi duzu?
Haur Hezkuntza, oso argi neukan txikitatik.
Eta esparru horretan egiten duzu lan?
Ez, ikasketak bukatu nituenean ama gaixorik neukan, 
eta ez neukan gogorik eskola batetik bestera ibiltze-
ko... Urte sabatikoa hartu nuen, eta euskaltegira joa-
ten hasi nintzen, euskara hobetzeko. Segituan deitu 
zidaten Eibarko akademia batetik, eta urte mordoa 
eman nituen bertan. 2001ean Ikastolako jantokian eta 
Mallabiko eskolako autobusean hasi nintzen lanean, 
eta bertan nago ordutik. 
Zer da bi lan horietan gehien gustatzen zaizuna?
Umeekin harremana izatea, uste dut horrek gaztetu 
egiten duela, bizirik mantentzen zaituela. 
Egungo umeak eta duela hogei urtekoak berdinak dira?

Ez, alde handia igartzen dut, baina ez umeengatik 
baizik eta gurasoen jokabideagatik. Gaur egun umeak 
fiskalizatu egiten ditugu, kontrolatu, babestu, eskolaz 
kanpoko mila ekintzatara eraman... Umeak kalera 
atera behar dira, jolastu eta zoriontsu eta aske izan. 
Eskolako irakaslea ez izateaz damutzen zara?
Ez. Ez dut sekula filtrorik izan gauzak esaterako or-
duan, ez naiz oso diplomatikoa, eta praktikak egin 
nituenean, konturatu nintzen horrek arazoak ekarri-
ko zizkidala gurasoekin eta lankideekin. Beraz, alde 
batera lagatzea erabaki nuen. 
Non ezagutu zenuen senarra, Jon?
Euskaltegian nenbilenean, eskolak bukatukoan trago 
batzuk hartzen geratzen ginen-eta... Egia esan kostatu 
zitzaidan hark niri kasu egitea! 
Zer egiten duzu aisialdian?
Lanegunetan, ez dut ezer egiten. Etxera heldu, freskatu 
eta irakurtzen dut, telebista ikusi edota bikotekideare-
kin hitz egiten dut... nire momentua da. Asteburuetan, 
gustatzen zait ibiltzera joatea, kostaldean egunpasa 

Ermuko plazan jaioa duela 57 urte. Aita salamankarra, ama ermuarra. Lau neba-arreben artean, nagusia. 
Ezkonduta dago eta hogeita sei urteko alaba dauka. Hogei urte baino gehiago daramatza Ikastolako 
jantokian lanean, eta Mallabiko auzo ezberdinetako umeak autobusean laguntzen eskolarako bidean.

Testua DORLETA VIDAL 

egin, eta Athleticen partidak ikusten ditut. 
Zein da irakurri duzun azken liburua?
Alaitz Leceagaren Las dos vidas de Mina Índigo ira-
kurtzen ari naiz. Polizia-eleberria daukat gustuko eta 
liburu elektronikoan irakurtzen dut beti. 
Bidaiatzea gustatzen zaizu?
Bai, asko. Penintsulako kostalde osoa ezagutzen dut 
(Portugal kenduta), irlak eta barrualdeko herri asko 
ere, eta gustatzen zait herri txikietako bizimodua eza-
gutzea. Leku guztiek daukate bere xarma! Kolonbian 
ere egon naiz, eta pendiente ditut Mexiko, Argentina, 
Australia, Polinesia Frantsesa...
Musikazalea zara?
Bai, ia dena gustatzen zait. Ska eta rock & rolla gustatu 
izan zaizkit betidanik, baina reggaetoia ere gustatzen 
zait... Letrak ez direla egokiak? Gure garaiko abesti 
batzuk ere aztertzeko modukoak dira!
Telebistan zer?
Albistegiak eta telesailak. 
Jatun ona zara?
Bai. Asko gustatzen zaizkit entsalada bereziak eta 
itsaskiak!
Kozinatzea gustatzen zaizu?
Bai, baina gauza bereziak, ez eguneroko platerak. As-
teburuetan irratia topera jartzen dut, ardo kopa bat 
atera, eta gustura ibiltzen naiz sukaldean: salpikoia, 

piper beteak, natxoak... 
Biziorik?
Asteburuetan eta oporretan aperitiboa hartzea: ma-
rianitoa, ardo zuria, txakolina... eta pikatzeko zerbait!
Bertute eta akats bana?
Nahiko burugogorra naiz, baina alaia ere banaiz, eta 
lagunen lagun. Alabari ere erakutsi diot lagunen on-
doan egon behar dela.
Zerk eragiten dizu barrea?
Umeen ateraldiek! 
Eta zerk zure onetik atera?
Harrokeriak, injustiziak... gauza askok. 
Erraz haserretzen zara?
Bai, zerbait ez bazait gustatzen ez dakit disimulatzen, 
eta pospolo bat bezalakoa naiz: berehala piztu, eta se-
gituan pasatzen zait. 
Lagunekin zaudenean, nahiago duzu hitz egin ala 
entzun?
Biak, asko hitz egiten dut, baina badakit entzuten. 
Zer miresten duzu pertsona batengan?
Enpatia izatea. Bestearen lekuan jartzeko gaitasuna 
izatea, bestearen egoera ulertu... Uste dut guztiok egin 
beharko genukeen ariketa dela.
Puntuala zara?
Super puntuala!
Ondo moldatzen zara teknologia berriekin?
Bai: ez naiz onena, baina nahiko ondo konpontzen naiz. 
Zerbait egin ez izanaren pena daukazu?
Zaldian ibili!
Zein albiste entzun nahiko zenuke?
Asko: Gaza-Palestinarekin eta Ukrainarekin zerikusia 
duten albiste onak, esaterako.

"Zerbait ez bazait gustatzen, ez 
dakit disimulatzen eta, pospoloa 
bezala, berehala pizten naiz"

Lagun artean erretratatzeko, atzean duten Renault etxearen 
Dauphine modeloa “Alargunen kotxea” bezala ezagutzen 

zen, errepideetan izandako istripuen ondorioz alargun ge-
ratu ziren emakume ugariei erreferentzia eginez. Ezkerretik 

eskumara begiratuta tente daude Isidro Moradillo, Jose 
Martín Banzo, Jose Luis Olañeta eta Jose Luis Mas. Makur-

tuta Roberto Azpiri eta Jesusin Izarra.

Argazki honetan agertzen dira 1959ko martxoaren 29ean Mallabiko Andra Mariaren elizan Lehen Jaunartzea egin zute-
nak. Urte berean Gereako parrokian beste seik egin zuten.
Argazkian agertzen dira: Miguel Angel Olalde, Maria Angeles Urzuriaga, Sabin Olalde, Mila Amillategi, Nieves Arregi, 
Arrate Txurruka, Lurdes Txurruka, Enrique Aranzibia (?), Miren Mallabiabarrena, Maria Angeles Arriaga, Inmaculada 
Abendibar, Asun Antxia, Maria Angeles Mallabia, Mari Carmen Zubiate, Jose Antonio Areitioaurtena, Jose Gerrikabeitia, 
Jose Luis Aranzeta, Joaquin Biritxinaga, Mari Tere Milikua, Julita Elgezua, Mari Carmen Aranburu, Maria Isabel Elgezua, 
Ana Mari Astarloa, Maria Jesus Garitagoitia, Jose Ignacio Pradera (?) eta Julian Urrutxurtu.

1961

1959 

E R M U A

M A L L A B I A

Iragarkia edo zorion-agurra kaleratzeko, bidali mezu 
elektronikoa helbide honetara: drogeten@gmail.com 
Azken eguna: Ekainaren 20a.

LAN ESKAINTZAK                            
Odontologo orokorra behar 
da Ermuko hortz klinika 
baterako, astean jardun 
baterako edo birako. Bidali 
CVa niklinika@gmail.com 
helbidera.

LAN BILA                                                
DBH eta Lehen Hezkuntzako 
matematikak, euskara eta 
beste ikasgaietako klaseak 
ematen ditut arratsaldez. 
C1 ingelesa eta euskara. 
688739358

Neska euskalduna 
eskaintzen da haurrak 
goizez zein arratsaldez 
zaintzeko. Esperientzia eta 
magisteritza ikasketekin. 
648625209.

Mutil langile eta 
arduratsuak bere burua 
eskaintzen du pertsona 
nagusiak zaintzeko. 
Esperientziarekin. Atsegina 
eta adikorra. 632 708 954

IRAGARKI 
LABURRAK

Apirilaren 25ean.
Zorionak gure 
Naia maitea 10. 
urtebetetzean!! 
Asko disfrutatu 
eguna eta jarraitu 
hain jatorra 
izaten! Aita eta 
amaren partez. 

Maiatzaren 5ean
Zorionak Uxue! 
3 kandela zure 
pasteltxoan, zu bai 
neska handixa! Go-
zatu zure egunaz, 
gure martxosa! 
Patxo eta besar-
kada erraldoi bat, 
Anderren partez 
bereziki!

Maiatzaren 27an
Zorionak sorgin-
txo!!!! Ondo pasa 
zure urtebete-
tzean. Asko maite 
zaitugu. Muxu 
handi bat etxe-
koen partez.

Ekainaren 2an
Zorionakkk 
Xuan!!! 6 urte 
jada!!! Asko 
maite zaitugu, 
etxeko guztion 
partez!

Maiatzaren 11n
Zorionak Enara! 
Gure etxeko 
sorgintxoak 3 
urte bete ditu! 
Maite zaitugu 
pilo bat. Patxito 
haundi bat ama, 
aita, Misfits eta 
familia osoaren 
partez.

Maiatzaren 31n
Zorionak Manex! 
3 urte txapeldun! 
Aitatxo, amatxo 
eta Mararen par-
tez. Asko maite 
zaitxugu!

Maiatzaren 31n 
Zorionak politte! 
Egun ederra auki 
daixule! Segi oin 
arte bezain alai 
eta jator! Maitte 
zaittugu!

ANTZERKIA
Hilak 13: 
“Cuenta atrás”, Banarte taldeareen esku-
tik. 20:30ean. Ermua Antzokian. Sarrera: 
8 €. Antolatzailea: Ermuko Udala.
Hilak 27: 
Ikasturte amaierako emanaldia. 
19:00etan. Ermua Antzokian. Sarrera 
dohainik. Antolatzailea: Sutegi.

MUSIKA

Hilaren 17tik 19ra: 
Ikasturte amaierako kontzertuak: Albo-
ka Musika Eskolako ikasleak. 19:00etan. 
Lobiano kulturgunean. Antolatzailea: Al-
boka Musika Eskola.
Hilak 27 eta 28: 
Elektrojaia. Martxoaren 8a plazan (28) 
eta Betiondoko aparkalekuan (29). 
17:00etatik aurrera. Antolatzailea: Elek-
trojaia elkartea.

DANTZA

Hilak 6: 
Txindurri taldearen 50. urteurrena: hain-
bat ekitaldi (ikusi ondoko kartela). An-
tolatzailea: Txindurri Dantza eta Txistu 
Taldea.

Hilak 6: 
Ikasturte amaierako emanaldia: Taupa-
da Dantza Eskolako ikasleak. 19:30ean 
eta 21:30ean. Ermua Antzokian. Sarrera 
dohainik. Antolatzailea: Taupada Dan-
tza Eskola.

Hilak 7: 
Cumbia eta salsa erakustaldia. 10:30ean. 
San Pelaio plazan. Antolatzailea: Ermu-
ko Udala.
Hilak 7: 
Txindurri taldearen 50. urteurrena: hain-
bat ekitaldi (ikusi ondoko kartela). An-
tolatzailea: Txindurri Dantza eta Txistu 
Taldea.
Hilak 8: 
Txindurri taldearen 50. urteurrena: hain-
bat ekitaldi (ikusi ondoko kartela). An-
tolatzailea: Txindurri Dantza eta Txistu 
Taldea.

ERAKUSKETA

Hilaren 16tik 29ra: 
Margoak: Mugartea taldearen lanak. 
18:00etatik 20:00etara. Lobiano Kultur-
gunean. Antolatzailea: Mugartea.

BESTELAKOAK

Hilaren 9tik 15era: 
Gastronomiari buruzko jardunaldiak: 
hainbat ekitaldi. Antolatzailea: Lobia-
no Gastronomia Elkartea.
Hilaren 13an eta 14an: 
Ongarai auzoko jaiak. Hainbat ekitaldi. 
Ongarai eskolako patioan. Antolatzai-
lea: Ongarai auzoko jai batzordea.
Hilak 15: 
Haize zabaleko margo lehiaketa. 
9:00etatik aurrera. Antolatzailea: Mu-
gartea.

Hilak 23: 
San Juan sua: hainbat ekitaldi. 22:00etan 
hasita. Orbe Kardinalaren plazan. Anto-
latzailea: Euskal Birusa.
Hilaren 20 eta 21an: 
El Rozio erromeria: hainbat ekitaldi. San 
Pelaio plazan (21) eta Betiondoko apar-
kalekuan (22). 11:00etatik aurrera. Anto-
latzailea: Andaluziako Kultur Zentroa.
 Hilaren 28 eta 29an: 
San Pelaio auzoko jaiak: hainbat ekital-
di. Antolatzailea: San Pelaio auzoko jai 
batzordea.

Patxi López






